
МИНИСТЕРСТВО ЗА ЖИВОТНА СРЕДИНА И ПРОСТОРНО ПЛАНИРАЊЕ
УПРАВА ЗА ЖИВОТНА СРЕДИНА

 ЗА СПОМЕНИК  НА ПРИРОДА
Скопје: декември 2011 година
ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Согласно член 92 став (1) од Законот за заштита на природата (“Службен весник на РМ” бр.67/04, 14/06, 84/07, 35/10 и 47/11) споменик на природата се прогласува за заштитено подрачје со закон. За таа цел, Владата на Република Македонија на Дваесет и седмата  седница одржана на 08.11.2011 година  ја донесе Одлуката за прифатливоста на предлогот за прогласување на локалитетот Вевчански Извори за заштитено подрачје во категоријата споменик на природата. Владата на Република Македонија го задоложи Министерството за животна средина и просторно планирање да спроведе јавна расправа по предлогот за  прогласување на локалитетот Вевчански Извори за споменик на природа и да го изработи актот за прогласување во  согласност со  Законот за заштита на природата.

Постапувајќи по задолжувањето од Владата на Република Македонија, Министерството за животна средина и просторно планирање во соработка со општина Вевчани одржа јавна расправа по предлогот за прогласување на Вевчански извори за споменик  на природата.  Јавната расправа се одржа на 01.12.2011 година во општина Вевчани. 
Согласно, член 66 став (1) од Законот за заштита на природата  (“Службен весник на РМ” бр.67/04, 14/06, 84/07, 35/10 и 47/11) споменик на природата е трета  категорија на заштитено подрачје. Согласно член 76 став 1 од истиот закон, споменик на природата е дел на природата со една или повеќе природни карактеристики и специфични, загрозени или ретки обележја, својства или форми и има посебна научна, еколошка, културна, воспитно-образовна, духовна, естетска и /или туристичка вредност и функција. Во спомениците на природата и во нивната непосредна близина не се дозволени активности кои ги загрозуваат нивните обележја и вредности, заради кои се прогласени за заштитени подрачја. Согласно член 77 став 3 од Законот за заштита на природата, министерот кој раководи со органот на државната управа надлежен за вршење на работите од областа на заштитата на природата издава дозволи за спроведување на посебни мерки и активности за заштита и обнова на споменикот на природата.
Земајќи ги во предвид природните карактеристики се предлага локалитетот Вевчански Извори да биде прогласен за заштитено подрачје во категоријата  споменик на природата.
II.   ЦЕЛИ, НАЧЕЛА  И ОСНОВНИ РЕШЕНИЈА НА ПРЕДЛОГ НА ЗАКОН
Целта на овој Закон е спроведување на одредбите од Законот за заштита на природата. Законот се заснова на следните начела:
                - заштита и зачувување на локалитетот Вевчански  Извори во природна состојба; 
               - создавање на услови за одржување и  унапредување на природните вредности на локалитетот Вевчански Извори  и
               - спречување на несакани  дејствија со кои посредно или непосредно би можело да се измени состојбата на природните вредности;
III.      ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведувањето на овој закон не се потребни финансиски средства од Буџетот на Република Македонија.
IV.  ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА    ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Согласно Законот за прогласување на Вевчански Извори за споменик на природата, градоначалникот на општина Вевчани како иден управувач со споменикот на природа Вевчански Извори ќе треба да обезбеди финансиски средства за спроведување на овој закон,  односно средства за обезбедување на чуварска служба, изготвување план за управување, вршење мониторинг и спроведување мерки за интегрална заштита. 
ПРЕДЛОГ НА ЗАКОН 
ЗА ПРОГЛАСУВАЊЕ НА ВЕВЧАНСКИ ИЗВОРИ
ЗА СПОМЕНИК  НА ПРИРОДА

Член 1

Локалитетот ,,Вевчански извори’’ заради заштита на  хидролошките, хидрогеолошките, биолошките и другите научни вредности  се прогласува за споменик  на природата.
Член 2


Називот  на споменикот на  природата  е  ,,Вевчански извори’’.

Член 3

Категоријата на заштитеното подрачје - ,,Вевчански извори’’  е споменик на природата.
Член 4
(1) Границата на споменикот на природата Вевчански извори започнува јужно од селото Вевчани од местото викано Тумба и оттаму по права линија се искачува кон запад до кота 1235 метри, каде што скршнува во југозападен правец до кота 1457 метри, од каде што продолжува во југозападен правец следејќи ја изохипсата од 1400 метри, за потоа да се спушти по асфалтниот пат јужно од село Горна Белица до кота 1293 метри. Оттаму,  по земјениот пат во правец северозапад границата се искачува до кота 1839 метри и понатаму во иста насока се искачува до изохипса 2000 метри., следејќи ја истата во лак во северен правец, преку долот Скала, за оттаму да продолжи по истата изохипса помеѓу Вевчанска Локва и Криви Вирој до кота 1983 метри. Од овде границата продолжува да се искачува во северен правец преку планинскиот отсек, до кота 2078 метри, а потоа скршнува кон исток, спуштајќи се до месноста Бјков Лаж, продолжува по изохипса 1600 метри. преку месноста Голема Ливада, спуштајќи се потоа до земјениот пат, од каде скршнува во јужен правец, прво правејќи лак по патот, па кон југ, околу селото Вевчани, по изохипса 1000 метри. сé до местото викано Тумба.

(2) Вкупната површина на споменикот на природата, ,,Вевчански извори’’ изнесува  1370  хектари.  
Член 5


Со споменикот на природа ,,Вевчански извори“ управува општина Вевчани, а во име на општината Вевчани управува градоначалникот на општина Вевчани. 
Член 6
(1) Заради остварување на заштита на споменикот на природата ,,Вевчански извори’’, градоначалникот на општина Вевчани донесува план за управување и годишни програми за заштита на природата во кои се утврдени посебните мерки и активности за заштита на природата.

(2) Непосредната заштита на споменикот на природата ,,Вевчански извори“ ја спроведува чуварска служба, основана од општината Вевчани.

 (3) Чуварската служба ги врши работите на набљудување и следење на состојбите на природните вредности на споменикот на природата, врши надзор врз спроведувањето на дозволените активности во споменикот на прородата и други работи  кои ќе му ги довери осносно овласти градоначалникот задолжен за управување со споменикот на природата.
Член  7


Градоначалникот на општина Вевчани е должен да го чува, да се грижи и одржува споменикот на природа ,,Вевчански извори“ и  навремено да презема заштитни и други мерки со кои се обезбедува: 
· зачувување на локалитет ,,Вевчански извори“ во природна состојба;   
· заштита на дивите растителни и животински  видови  во  границите на заштитеното подрачје;
· заштита на хидролошките карактеристики на локалитетот Вевчански Извори;
· спречување на дејствија кои можат да предизвикаат деградација  на природните вредности на споменикот на природата заради кои локалитетот е прогласен за заштитено подрачје; 
· одржливо користење на природните ресурси во интерес на сегашниот и идниот развој без оштетување на деловите на природата;
· создавање услови за развој на еко-туризмот во согласност со принципот на одржлив развој;
· остварување на културни, научни, образовни и рекреативни цели, кои во исто време ја одржуваат природната состојба на споменикот на природата; и
· вршење други работи кои придонесуваат за заштита и управување  на споменикот  на природата.
Член 8
 
Во споменикот на природа ,,Вевчански извори’’ заради заштита на неговите природни вредности  се  утврдува следниот режим на заштита:
· се забранува внесување на штетни материи кои би можеле да предизвикаат хемиски, физички, биолошки, микробиолошки и други промени на квалитетот на  водата и  живиот свет во  изворите;
· се забранува изведување на  градежни работи како што се зафаќање на водата, промена на насоката, обликот или длабочината на водата, изградба на водени пречки и слично на Вевчанските Извори;
· се забранува внесување на алохотни (туѓи) растителни и животински видови во вода и на копно во границите на заштитеното  подрачје;
· се забранува бесправна сеча на дрвјата и грмушките и промена на вегетацијата;

· се забранува изградба и поставување на капацитети за одгледување на риби за комерцијални цели во границите на споменикот на природата;  
· се забранува  депонирање на кој било вид на отпад во споменикот на природата; 
· се забранува лов на животни и уништуваање или оштетување на гнезда или места каде што животните се размножуваат или престојуваат во споменикот на природата;
· се забранува изградба на разни видови градби во непосредна близина на изворите (викендички, туристички објекти, производствени објекти,  паркиралишта и друго); и 
· се забранува вршење на земјини работи, како што се рамнење, вдлабнување на теренот и слично кои непосредно или посредно можат да му наштетат на споменикот на природата.
Член 9
Во споменикот на природата ,,Вевчански извори’’, согласно Законот за заштита на природата се воспоставуваат следните зони на заштита:
· зона за строга заштита;
· зона за активно управување; 
· зона на одржливо користење; и
· заштитен појас. 
Член  10

(1) Во зоната за строга заштита дозволено е вршење мониторинг и спроведување научни истражувања.

        (2) За​ра​ди одр​жу​ва​ње на ка​ра​кте​ри​сти​ки​те на зо​на​та за стро​га за​шти​та, градоначалникот на општина Вевчани, задолжен за управување со соменикот на природата  е должен да обезбеди по​сто​јан мони​то​ринг.
Член 11
               (1) Во зоната за активно управување можат да се вршат активности на управување кои се однесуваат на манипулирање со живеалиштата и со видовите. 
               (2) Во зоната за активно управување дозволени се активности од економски карактер, кои немаат негативно влијание на примарната цел на заштита, како екотуризам или традиционално екстензивно земјоделство.
              (3) Во зоната за активно управување,  градоначалникот на општина Вевчани  спроведува активности потребни за реставрација, ревитализација или рехабилитација на живеалиштата и  екосистемите.
Член 12
      (1) Зо​на​та за одрж​ли​во ко​ри​сте​ње прет​ста​ву​ва зна​чи​те​лен дел од за​шти​те​но​то по​драч​је кој не по​се​ду​ва ви​со​ки вред​но​сти за за​шти​та​та, ка​де што се на​о​ѓа​ат инфрастру​ктур​ни об​је​кти, об​је​кти на кул​тур​но​то нас​ледс​тво, ти​по​ви на шум​ски насади ко​и​што не се ка​ра​кте​ри​стич​ни за по​драч​је​то, ка​ко и на​се​ле​ни ме​ста со околно​то зем​јо​дел​ско зем​ји​ште.
            (2) Во зоната за одржливо користење, градоначалникот на општина Вевчани  ги врши сите активности од членот 7 на овој закон, како и активностите кои се утврдени во планот за управување и годишните програми за заштита на природата
Член 13
(1) Заштитениот појас се воспоставува од надворешната страна на заштитеното подрачје и има улога да ги заштити, онаму каде што има потреба, зонате за строга заштита, зоната за активно управување и зоната за одржливо користење од заканите што потекнуваат надвор од заштитеното подрачје . 

(2) Заштитен појас по потреба се воспоставува и во рамките на заштитеното подрачје меѓу зоните чиј режим на заштита и управување меѓусебно се исклучува. 
(3)Во заштитниот појас градоначалникот спроведува  активности за непосредна заштита во зоната за за строга заштита, зоната за активно управување и зоната за одржливо користење и  при вршењето на акивности задолжително ги применува мерките за заштита утврдени со закон.
Член 14

Овој закон влегува во сила осмиот ден од денот на објавувањето во Службен весник на Република Македонија.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Локалитетот Вевчански Извори е прогласен за заштитено подрачје со Одлука за прогласување на локалитетот Вевчански Извори за споменик на природата од страна на Советот на Општина Вевчани од 29.11.1999 година.  Прогласувањето на овој објект на природата за заштитено подрачје е извршено согласно Законот за заштита на природните реткости  ("Сл. весник на СРМ" бр. 41/73). 
Тргнувајќи од природните вредности на локалитетот Вевчански Извори, пред се хидролошките, хидрогеолошките, биолошките и другите вредности, како и обврската која произлегува од Законот за заштита на природата ("Сл. весник на РМ" бр.67/04, 14/06, 84/07, 35/10 и 47/11) несомнено се наметнува потребата од иницирање на постапка за прогласување на Вевчанските Извори  за заштитено подрачје во категоријата споменик на природата.
Локалитетот Вевчански Извори претставува исклучително значаен хидролошки односно хидрогеолошки локалитет, кој според своите карактеристики е од посебен интерес за науката. Природниот механизам на оваа појава е врзан за таканаречениот псеудопериодски вруток, а како хидрогеолошка појава претставува типична разбиена карстна издан чиишто води избиваат од пукнатини распоредени одозгора надолу на линија долга околу 100 метри и со висинска разлика од 10 метри 
Изворите на овој локалитет се дренираат од варовници со тријаска старост. Главниот извор кој се наоѓа во отворот на една пештера, чијашто истражена должина е околу 40 метри, во текот на летниот период привидно пресушува. Десетина метри подолу водата се јавува од неколку постојани извори кои подземно комуницираат со него. 
Издашноста на Вевчанските Извори, во периодот со хидролошки максимум изнесува околу 1500 л/сек. Овој тип на извори се карактеристични за карсните предели каде што во време на полноводието сите подземни канали и пукнатити се заситени со вода и на површината се јавуваат како прелив. Нивото на преливот е во зависност од котата на подземната акумулација, која опаѓа или се подига во зависност од хидролошкиот период.


Дел од ова заштитено подрачје се и шумските екосистеми кои претставуваат посебна природна реткост создадена како резултат на посебните геолошки, хидролошки, биоеколошки и други природни фактори.
По горната граница на локалитетот се простираат високопланинските пасишта испресечени со карактеристични гребени, долини, вртачи, ували и други геоморфолошки форми. Непосредно под високопланинските пасишта се јавува природна субалпска букова шума составена од карактеристични и ретки растителни видови. Под овој појас се надоврзува горската и подгорската букова шума составена исто така од ретки флористички елементи. Од дрвенестите видови се среќаваат планинскиот јавор и јасенот, а посебна реткост и специфичност преставува појасот на питомиот костен (Castanea sativa), кој му дава посебен белег на ова подрачје. Ваков шумски појас од костенови шуми преставува посебно природно богаство во Република Македонија и пошироко на Балканот. Шумските екосистеми имаат значајна улога во заштитата на Вевчанските Извори како природно богатство со посебна функција.  Од вишите растенија се среќаваат видовите: Lilium albanicum, Fritillaria macedonica и Melampyrum heracleoticum.
На подрачјето на споменикот на природата Вевчански Извори од безрбетните животни од редот на лажните шкорпии регистрирани се видовите Chthonius vodan и Roncus dazbog, додека од класата на стоногалките видовите Paeonisoma faucium, Chromatoiulus hamuligerus и Ochridaphe albanica. Од групата на полжавите се среќава видот Helix secernenda, додека од тврдокрилните инсекти е регистрирана Алпската Стрижибуба (Rosalia alpinа). Од  пеперутките  присутен  е Големиот Бакарец (Lycaena dispar), а од самовилските кончиња  Планинскиот Поточар (Cordulegaster heros).
Класата на водозмеци е претставена со видовите: Шарен Дождовник (Salamandra salamandra), Зелена Крастава Жаба (Pseudepidalea viridis), Горска Жаба (Rana dalmatina), Гаталинката (Hyla arborea), Жолтиот Мукач (Bombina variegatа), Поточната Жаба (Rana graeca) и Големата Крастава Жаба (Bufo bufo). Од влечугите се регистрирани Поскокот (Vipera ammodytes), Шарката (Vipera berus) и Кратконогото Гуштерче (Ablepharus kitaibelii).
Во споменикот на природата Вевчански Извори од претставиците на орнитофауната се регистрирани: Скалестиот-Златен орел (Aquila chrysaetos), Буфот (Bubo bubo), Еребица-камењарка(Alectoris graeca), Сив сокол (Falco peregrinus) и Ноќна ластовица (Caprimulgus europaeus). 

Од групата на цицачите на поширокото подрачје на споменикот на природата Вевчански Извори присутни се мечката (Ursus arctos), видрата (Lutra lutra) и рисот (Lynx lynx martinoi), а повремено и дивокозата (Rupicapra rupicapra balcanica).
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ  ОДРЕДБИ
Предложените решенија во членовите 5, 6 и 7 од Предлог Законот се компатибилни со одредбите од Законот за заштита на природата и овозможуваат активно учество на локалните заедници во спроведувањето на мерки и активности за заштита на природните вредности на споменикот на природа  Вевчански Извори.
III.   ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Директни последици од предложените решенија во Предлог Законот не се очекуваат, бидејќи се работи за заштитено подрачје со значајни природни вредности. 

Индиректни последици ќе се појават во делот на промена на досегашниот начин на користење на природните ресурси во зоната за одржливо користење на споменикот на природа Вевчански Извори. 

